
	БОСНА И ХЕРЦЕГОВИНА
Агенција за заштиту личних података у Босни и Херцеговини
С а р а ј е в о


Sarajevo, 14.05.2018.
Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“, broj 49/06 i 76/11 i 89/11), rješavajući po prigovoru xxxxx xxx iz Rxxxx protiv Agencije za identifikacione dokumente, evidenciju i razmjenu podataka Bosne i Hercegovine, zbog prenosa njegovih ličnih podataka Euro Parking Collection plc. London, Ujedinjeno Kraljevstvo Velike Britanije i Sjeverne Irske, Agencija za zaštitu ličnih podataka u Bosni i Hercegovini, d o n o s i :
R J E Š E NJ E

Prigovor xxxxx xxx iz Rxxxx protiv Agencije za identifikacione dokumente, evidenciju i razmjenu podataka Bosne i Hercegovine, zbog prenosa njegovih ličnih podataka Euro Parking Collection plc. London, Ujedinjeno Kraljevstvo Velike Britanije i Sjeverne Irske u svrhu slanja obavijesti o kazni, odbija se kao neosnovan.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) zaprimila  je prigovor xxxxx xxx iz Rxxxx (u daljem tekstu: podnosilac prigovora) protiv Agencije za identifikacione dokumente, evidenciju i razmjenu podataka Bosne i Hercegovine (u daljem tekstu: IDDEEA). 
U prigovoru se navodi da je od Euro Parking Collection plc. iz Londona (u daljem tekstu: Euro Parking) u istom danu zaprimio dva akta u kojima se navodi da 2014. i 2016. godine nije platio parking karte ili iste nije vidno istaknuo prilikom boravka u Republici Hrvatskoj. Podnosilac prigovora navodi da su vozila registrovana na njegovo ime. Ističe da fotografiju može načiniti bilo ko na bilo kojem mjestu i zahtijevati naplatu parkinga. Podnosilac također napominje da je, u međuvremenu, više puta sa navedenim vozilima išao u Republiku Hrvatsku i nije dobio nikakvo upozorenje za prekršajne radnje. U prilogu, podnosilac prigovora je dostavio obavještenje broj: 38503-86579172 od 06.09.2017. i obavještenje broj: 38502-86578174 od 06.09.2017.
Iz obavještenja broj: 38503-86579172 od 06.09.2017., dostavljenim podnosiocu prigovora se vidi da je Euro Parking dobio podatak da je on vlasnik motornog vozila marke Opel, registarskih oznaka xxxxxxx. U predmetu je navedeno da je datum prekršaja 12.07.2016., te da parkingom upravlja društvo Sanitat d.o.o. Dubrovnik.
Iz obavještenja broj: 38502-86578174 od 06.09.2017., dostavljenim podnosiocu prigovora se vidi da je Euro Parking dobio podatak da je on vlasnik motornog vozila marke BMW, registarskih oznaka xxxxxxx. U predmetu je navedeno da je datum prekršaja 18.11.2014., te da parkingom upravlja društvo Elektromodul d.o.o. Osijek.
Agencija je aktom broj: UP1 03-1-37-1-177-2/17 ZL od 10.10.2017. od IDDEEA tražila da joj dostavi sljedeće informacije:
1) da li je u periodu od 12.07.2016. do 06.09.2017. IDDEEA omogućila pristup, prenos i razmjenu podataka podnosioca prigovora, vlasnika motornog vozila marke Opel, registarskih oznaka xxxxxxx, te ukoliko jeste, da Agenciji dostavi zahtjeve za prenos podataka i Rješenja IDDEEA;

2) da li je u periodu od 18.11.2014. do 06.09.2017. IDDEEA omogućila pristup, prenos i razmjenu podataka podnosioca prigovora, vlasnika motornog vozila marke BMW, registarskih oznaka xxxxxxx, te ukoliko jeste, da Agenciji dostavi zahtjeve za prenos podataka i Rješenja IDDEEA;

3) U slučaju da IDDEEA nije izvršila prenos podataka podnosioca prigovora, da Agenciji dostavi informaciju o svim pristupima ličnim podacima podnosioca prigovora u evidencijama koje se vode kod IDDDEEA za period od 18.11.2014. do 06.09.2017. i da informacija treba da sadrži podatke o tome ko i kada je vršio pristup, po kojim parametrima je vršen pristup i u koju svrhu su pristupi vršeni.
IDDEEA je aktom broj: 15-03-07-5-2252-1/17 od 19.10.2017. dostavila podatke o pristupu ličnim podacima podnosioca prigovora, za registarske oznake motornih vozila xxxxxxx i xxxxxxx.
U prilogu akta, IDDEEA je Agenciji dostavila sljedeću dokumentaciju:

1) Za putničko motorno vozilo registarskih oznaka xxxxxxx:
· Kopiju Zahtjeva za prijenos ličnih podataka o vlasniku vozila registarske tablice broj xxxxxxx, podnesen od strane Euro Parkinga;

· Odštampanu fotografiju motornog vozila registarskih oznaka xxxxxxx;

· Kopiju dijela Pravilnika o organizaciji i načinu naplate parkiranja („Službeni glasnik Grada Osijeka“ broj: 19/13);
· Kopiju Ugovora o koncesiji za održavanje i naplatu parkiranja ličnih vozila u Gradu Osijeku od 30.07.2014., zaključen između Grada Osjeka i Elektromodul d.o.o. Osijek;

· Kopiju Dodatka I. Ugovora o koncesiji za održavanje i naplatu parkiranja ličnih vozila u Gradu Osijeku od 15.06.2015., zaključen između Grada Osjeka i Elektromodul d.o.o. Osijek;

· Kopiju Punomoći za zastupanje od 13.01.2014., date podnosiocu zahtjeva Euro Parkingu od društva Elektromodul d.o.o. Osijek; 
· Kopiju Mišljenja Agencije broj: 03-1-37-2-596-2/12 od 09.08.2012.;
· Kopiju potvrde o transakciji izvršenoj dana 26.05.2017. u iznosu od 4.159,00 EUR, u protuvrijednosti 8.135,00 KM, po nalogu Euro Parkinga na račun Ministarstva finansija i trezora Bosne i Hercegovine;

· Kopiju Rješenja IDDEEA broj: 15-03-14-1-6013-1/17 od 13.06.2017., kojim se Euro Parkingu odobrava pristup podacima o vlasnicima vozila iz evidencije registrovanih motornih vozila;
· Kopiju akta IDDEEA broj: 15-03-14-1-6013-2/17 od 20.06.2017., kojim se Euro Parkingu dostavljaju podaci o vlasnicima vozila i njihovim adresama prebivališta.
2) Za putničko motorno vozilo registarskih oznaka xxxxxxx:

· Kopiju Zahtjeva za prenos ličnih podataka o vlasniku vozila registarske tablice broj xxxxxxx, podnesen od strane Euro Parkinga;

· Odštampanu fotografiju motornog vozila registarskih oznaka xxxxxxx;

· Kopiju Odluke o organizaciji i načinu naplate i kontrole parkiranja u Gradu Dubrovniku KLASA: 340-01/15-01/74 URBROJ: 2117/01-09-15-7 od 26.08.2015.;

· Kopiju Punomoći za zastupanje od 26.03.2014., date podnosiocu zahtjeva Euro Parkingu od društva Sanitat d.o.o. Dubrovnik; 
· Kopiju Mišljenja Agencije broj: 03-1-37-2-596-2/12 od 09.08.2012.;

· Kopiju potvrde o transakciji izvršenoj dana 26.05.2017. u iznosu od 4.159,00 EUR, u protuvrijednosti 8.135,00 KM, po nalogu Euro Parkinga na račun Ministarstva finansija i trezora Bosne i Hercegovine;
· Kopiju Rješenja IDDEEA broj: 15-03-14-1-6263-2/2017 od 15.06.2017., kojim se Euro Parkingu odobrava pristup podacima o vlasnicima vozila iz evidencije registrovanih motornih vozila;

· Kopiju akta IDDEEA broj: 15-03-14-1-6263-3/2017 od 23.06.2017., kojim se Euro Parkingu dostavljaju podaci o vlasnicima vozila i njihovim adresama prebivališta.
U provedenom postupku, Agencija je utvrdila sljedeće:
· Euro Parking je podnio zahtjev IDDEEA za prenos ličnih podataka podnosioca prigovora prema registarskoj oznaci xxxxxxx. U podnesenom zahtjevu, Euro Parking je naveo da su mu podaci potrebni u svrhu slanja obavijesti o kazni, a kao pravni osnov za prenos ličnih podataka podnosioca prigovora u inostranstvo, Euro Parking je naveo Pravilnik o organizaciji i načinu naplate parkiranja („Službeni glasnik Grada Osijeka“ broj: 19/13);

· IDDEEA je Rješenjem broj: 15-03-14-1-6013-1/17 od 13.06.2017. odobrila Euro Parkingu pristup podacima iz evidencije registrovanih motornih vozila, za vozilo registarskih oznaka xxxxxxx (u tabeli pod rednim brojem: xxxx od xxxx).

· Aktom broj: 15-03-14-1-6013-2/17 od 20.06.2017. IDDEEA je Euro Parkingu dostavila podatak o imenu i prezimenu podnosioca prigovora i njegovu adresu prebivališta;
· Euro Parking je podnio zahtjev IDDEEA za prenos ličnih podataka podnosioca prigovora prema registarskoj oznaci xxxxxxx. U podnesenom zahtjevu, Euro Parking je naveo da su mu podaci potrebni u svrhu slanja obavijesti o kazni, a kao pravni osnov za prenos ličnih podataka podnosilaca prigovora u inostranstvo, Euro Parking je naveo Odluku o organizaciji i načinu naplate i kontrole parkiranja u Gradu Dubrovniku („Službeni glasnik Grada Dubrovnika“ broj: 12/09 i 7/14);

· IDDEEA je Rješenjem broj: 15-03-14-1-6263-2/2017 od 15.06.2017. odobrila Euro Parkingu pristup podacima iz evidencije registrovanih motornih vozila, za vozilo registarskih oznaka xxxxxxx (u tabeli pod rednim brojem: xxx od xxx).

· Aktom broj: 15-03-14-1-6263-3/2017 od 23.06.2017., IDDEEA je Euro Parkingu dostavila podatak o imenu u prezimenu podnosioca prigovora i njegovu adresu prebivališta.
Prigovor je neosnovan.
Zakon o zaštiti ličnih podataka (u daljem tekstu: Zakon) u članu 1. stav (1) propisuje „Cilj ovog Zakona je da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose“.

Nadalje, u skladu sa članom 3. Zakona:

· „lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica”;

·  „obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje”;
· „treća strana je bilo koje fizičko ili pravno lice, javni organ, agencija ili bilo koje drugo tijelo, osim nosioca podataka, kontrolora, obrađivača i lica koja su pod direktnom nadležnošću kontrolora ili obrađivača, ovlašteni da obrađuju podatke“.
U skladu sa navedenim definicijama, IDDEEA je kontrolor koja u okviru propisanih nadležnosti vrši obradu ličnih podataka podnosioca prigovora u evidenciji o registrovanim motornim vozilima i dokumentima za registraciju i koja je iz evidencije prenijela ime i prezime podnosioca prigovora i njegovu adresu prebivališta Euro Parkingu, kao trećoj strani, u svrhu slanja obavjesti o kazni.
U članu 4. Zakona propisani su osnovni principi obrade ličnih podataka kojih su obavezni da se pridržavaju svi kontrolori. Princip pravičnosti i zakonitosti obrade ličnih podataka propisan u članu 4. stav (1) tačka a) Zakona podrazumijeva obradu ličnih podataka na osnovu i u skladu sa relevantnim zakonom.
Nadalje, obrada ličnih podataka je zakonita ukoliko se vrši uz saglasnost nosioca podataka (član 5. Zakona) ili bez saglasnosti, ukoliko je ispunjen jedan od uslova iz člana 6. Zakona koji propisuje pravo na obradu ličnih podataka bez saglasnosti nosioca podataka.

Cijeneći razloge za davanje ličnih podataka u predmetnom slučaju, saglasnost nosioca podataka kao osnov za obradu nije primjenjiva, te je relevantan član 6. Zakona kojim je propisano pravo na obradu ličnih podataka bez saglasnosti nosioca podataka, a u konkretnom slučaju primjenjivi su uslovi iz tačaka a) i e) koje propisuju:
a) ako vrši obradu ličnih podataka u skladu sa zakonom ili je obrada neophodna da bi se ispunile nadležnosti utvrđene zakonom;
e) ako je neophodna zaštita zakonitih prava i interesa koje ostvaruje kontrolor ili treća strana, i ako ova obrada ličnih podataka nije u suprotnosti s pravom nosioca podatka da zaštiti vlastiti privatni i lični život.
Davanje ličnih podataka trećoj strani je propisano članom 17. Zakona. U stavu (2) navedenog člana Zakona je propisano da je kontrolor ličnih podataka ovlašten lične podatke dati na korištenje trećoj strani na osnovu pisanog zahtjeva treće strane, ako je to potrebno radi obavljanja poslova u okviru zakonom utvrđene nadležnosti ili ostvarivanja zakonitih interesa treće strane. Zakon u članu 17. stav (3) propisuje da pisani zahtjev mora sadržavati svrhu i pravnu osnovu za korištenje ličnih podataka, te vrste ličnih podataka koji se traže. Članom 17. stav (4) Zakona je propisano da je zabranjeno davati lične podatke na korištenje trećoj strani za čiju obradu, odnosno korištenje, nisu ovlašteni prema odredbama članova 5. i 6. Zakona te ako je svrha za koju se lični podaci traže na korištenje suprotna odredbi člana 4. ovoga Zakona.
Dakle, treća strana je dužna dokazati pravni osnov po kome je ovlaštena da dobije tražene lične podatke.

Zakon u članu 18. propisuje prijenos podataka u inostranstvo. Sukladno članu 18. Zakona:

(1) Lični podaci koji se obrađuju mogu se iznositi iz Bosne i Hercegovine u drugu državu ili davati na korištenje međunarodnoj organizaciji koja primjenjuje adekvatne mjere zaštite ličnih podataka propisane ovim zakonom.

(2) Adekvatnost mjera zaštite iz stava (1) ovog člana procjenjuje se na osnovu konkretnih okolnosti u kojima se provodi postupak prijenosa ličnih podataka, pri čemu se posebno uzima u obzir:

a) vrsta ličnih podataka;

b) svrha i period obrade;

c) država u koju se podaci prenose;

d) zakonom propisana pravila koja su na snazi u državi u koju se iznose podaci;

e) pravila profesije i sigurnosne mjere koje se moraju poštivati u toj zemlji.

Pošto se radi o prenosu podataka u inostranstvo, potrebno je utvrditi da li su ispunjeni uslovi iz člana 18. stav (1) i (2) Zakona. 
Naime, države i međunarodne organizacije kod kojih se primjenjuju adekvatne mjere zaštite ličnih podataka podrazumijevaju sve one koje su potpisale Konvenciju za zaštitu lica s obzirom na automatsku obradu ličnih podataka od 28.01.1981. („Službeni glasnik BiH“ – Međunarodni ugovori, broj: 7/04).
Ujedinjeno Kraljevstvo Velike Britanije i Sjeverne Irske je potpisnik Konvencije br. 108, te se podrazumijeva da primjenjuje adekvatne mjere zaštite ličnih podataka. 
Znači, ispunjen je uslov za prenos ličnih podataka podnosioca prigovora u inostranstvo.
Nadalje, da bi IDDEEA mogla iz evidencije o registrovanim motornim vozilima i dokumentima za registraciju prenijeti podatak o imenu i prezimenu podnosioca prigovora i adresi stanovanja u inostranstvo, država u koju se vrši prenos podataka mora primjenivati adekvatne mjere zaštite ličnih podataka i mora imati valjan pravni osnov.

Nadležnosti, organizacija i upravljanje, te pitanja bitna za rad i zakonito funkcionisanje IDDEEA utvrđeni su Zakonom o Agenciji za identifikacione dokumente, evidenciju i razmjenu podataka Bosne i Hercegovine („Službeni glasnik Bosne i Hercegovine“ broj: 56/08; u daljem tekstu: Zakon o IDDEEA).
U obrazloženju rješenja kojima je Euro Parkingu odobren pristup ličnim podacima podnosioca prigovora iz evidencije o registrovanim motornim vozilima i dokumentima za registraciju, navedeno je da su ispunjeni uslovi propisani članom 8. stav (1) tačka f) Zakona o IDDEEA.

Djelokrug i nadležnosti IDDEEA su propisane članom 8. Zakona o IDDEEA. Tako, shodno članu 8. stav (1) tačka f) navedenog zakona, IDDEEA „izdaje podatke o evidencijama i iz evidencija ovlaštenim institucijama i pravnim licima“. Navedena odredba znači da IDDEEA može dati ovlaštenim institucijama i pravnim licima podatke iz evidencija koje se vode kod IDDEEA, pod uslovom da imaju dokazan zakonit osnov ili ako je to potrebno radi ostvarivanja zakonitih interesa za dobijanje traženih podataka, kako je to navedeno u članu 17. Zakona.
Euro Parking je uz dostavljene zahtjeve priložio i punomoći za zastupanje izdate od strane društva Elektromodul d.o.o. Osijek i društva Sanitat d.o.o. Dubrovnik, u vezi traženja i naplate sa parkingom povezanih obavještenja koja se izdaju vozilima registrovanim van Republike Hrvatske.
Uz zahtjev, Euro Parking je priložio i fotografije vozila sačinjene na javnoj površini za parkiranje od strane ovlaštenog lica, koje sadrže registarske oznake motornog vozila, te datum i vrijeme izvršenog parkiranja bez plaćanja naknade.
Dakle, nesporna je činjenica da je zakonit interes Euro Parkinga da dobije podatke vozača koji nije platio naknadu za korištenje javnog parkinga u svrhu slanja obavijesti o kazni. Navedeni podaci se za vozila registrovana u Bosni i Hercegovini mogu dobiti iz evidencije o registrovanim motornim vozilima i dokumentima za registraciju za čije je tehničko održavanje i elektronsko arhiviranje podataka i informacija nadležna IDDEEA.
Shodno navedenome, Agencija je utvrdila da je IDDEEA u skladu sa članom 8. stav (1) tačka f) Zakona o IDDEEA Euro Parkingu u dva navrata dostavila podatak o imenu i prezimenu podnosioca prigovora i njegovoj adresi prebivališta iz evidencije o registrovanim motornim vozilima i dokumentima za registraciju, u svrhu slanja obavijesti o kazni. Navedenim postupanjem IDDEEA podaci podnosioca prigovora nisu protupravno dati Euro Parkingu, te nije došlo do povrede principa iz člana 4. stav (1) tačka a) Zakona, kojim je propisano da je kontrolor je obavezan lične podatke obrađivati na pravičan i zakonit način.
Na osnovu naprijed navedenog, a u skladu sa članom 40. stav (2) tačka e) Zakona, riješeno je kao u dispozitivu ovog Rješenja.
Pouka o pravnom lijeku:
Protiv ovog Rješenja nije dopuštena žalba, ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja Rješenja.

